Organizata pér Siguri dhe
S C Bashképunim né Evropé
Prezenca né Shqipéri

INTERVISTA E KRYETARIT TE PREZENCES PER RADIO-TELEVIZIONIN
SHQIPTAR
Emisioni “Pérballé” nga Lutfi Dervishi
24 shtator 2019

Dervishi: Pérshéndetje! Bernd Borchardt éshté ambasadori i teté i OSBE-sé né Shqipéri.
Ndryshe nga shtaté paraardhésit e tij, ai ka gené edhe ambasador i Gjermanisé né Tirané, por
eméruesi i pérbashkét me shtaté paraardhésit e tij &shté togfjaléshi “krizé politike”. Kriza té
shkaktuara kryesisht nga zgjedhjet problematike. Pas ¢do votimi, pasojné rekomandimet e
ODIHR-it. Numri i rekomandimeve vjen duke u rritur, kurse adresimi i tyre i éshté |éné
komisionit bipartizan té reformés zgjedhore. Edhe zgjedhjet atipike t& 30 gershorit, gé u
bojkotuan nga opozita kryesore, nuk u shpétuan rekomandimeve pérkatése t¢ ODIHR-it. Pér
heré té paré, rekomandimet u ndané né dy pjesé: prioritare dhe té tjera. Ne jemi i vetmi vend
né rajon gé nuk kemi mbyllur ende kapitullin e zgjedhjeve té kontestuara. Politika né
Shqipéri ka déshtuar pér zgjedhjet. Pyetja éshté: a po déshton edhe komuniteti ndérkombétar?
Debati pér zgjedhjet né Tirané zhvillohet me ton dhe intensitet té larté, sidomos pér tri ¢éshtje
kryesore: sistemin, votén e emigrantéve, votimin elektronik. Asnjé prej kétyre ¢éshtjeve nuk
éshté né listén e gjaté té rekomandimeve t¢é OSBE/ODIHR-it. Vendi é&shté né njé krizé
politike, por, né tetor, pret vendimin e Késhillit Evropian dhe, né janar, merr kryesimin e
OSBE-sé. A mundet OSBE-ja né Tirané té ulé palét, si dikur, dhe té imponojé njé reformé
zgjedhore né ményré gé né zgjedhjet e radhés, kurdo gofshin ato, rekomandimet e ODIHR-it
té jené, mé né fund, té plotésuara. Sonte, né “Pérballé”, éshté ambasadori i OSBE-sé, Bernd
Borchardt. Ambasador, mirémbréma dhe miréserdhe né program!

Ambasadori Borchardt: Falemnderit!

Dervishi: Nése mund ta nisim me njé takim té pasdites sé sotme, me kryetarin e Partisé
Demokratike dhe kryetarét e partive té tjera opozitare. Cfaré lajmi keni pér té ndaré me ne, qé
nuk éshté ende publik?

Ambasadori Borchardt: Folém rreth veprimtarisé gé do té organizojmé nesér, sé bashku me
parlamentin lidhur me reformén zgjedhore dhe e informova z. Basha rreth pérmbajtjes,
organizmit, etj.

Dervishi: | paragitét programin apo edhe e bindét gé opozita duhet t& marré pjesé né tryezé?
Ambasadori Borchardt: Natyrisht, nxita pjesémarrjen e opozités né kété diskutim.
Dervishi: Z. Ambasador, ¢faré prisni nga takimi nesér?

Ambasadori Borchardt: Gjéja kryesore gé pres dhe gé shpresoj se do ta arrijmé éshté gé té
kemi njé debat konstruktiv dhe té hapur. Vitin e kaluar, organizuam teté konferenca me
Komisionin e Posa¢ém pér Reformén Zgjedhore lidhur me rekomandimet e OSBE/ODIHR-it.
Pati pak rekomandime té reja pas zgjedhjeve té fundit, por Komisioni déshiron té diskutojé
edhe rreth ndryshimit té sistemit zgjedhor, pra jo vetém pér ndryshime né organizimin e
zgjedhjeve, por edhe té veté sistemit. Takimi i nesérm éshté njé lloj takimi fillestar, por, me
shumé gjasé, né té do té flitet edhe pér rekomandimet.



Dervishi: Liderét e opozités, pérfshiré edhe zotin Basha, kané shprehur shgetésim ose kané
kérkuar publikisht pse nuk jeni prononcuar personalisht pér raportin e OSBE/ODIHR-it pér
zgjedhjet e 30 gershorit?

Ambasadori Borchardt: Faleminderit pér kété mundési pér t’i sqaruar gjérat. E kemi
theksuar dhe véné né dukje shumé heré se ODIHR-i, organizata joné me seli né Varshavé,
éshté njé institucion i pavarur i OSBE-sé, plotésisht i pavarur prej nesh. Ata jané i vetmi
institucion i OSBE-sé, gé ka mandate pér té vézhguar dhe monitoruar zgjedhjet, né mbaré
zonén e OSBE-sé, pra, jo vetém né vendet ku gjenden misionet e OSBE-sé. Pastaj, ata
nxjerrin raporte rreth organizimit té zgjedhjeve dhe fushatave zgjedhore. Kolegét tané do té
vijn€ sé€rish né Shqipéri, s€ shpejti, pér t€ paraqitur raportin e tyre si dhe pér t’iu pérgjigjur
pyetjeve lidhur me té. Nga ana tjetér, ne si Prezenca e OSBE-sé né Shqipéri e mbéshtesim
reformén zgjedhore né kuadrin e programeve tona, pér shembull, pérmes projekteve gé kané
pér objektiv ndértimin e institucioneve dhe fugizimin e kapaciteteve, si edhe pérmes
késhillave dhe rishikimeve ligjore, edhe pér zbatimin e rekomandimeve. Mirépo, edhe do té
déshiroja ta theksoja faktin se ne nuk kemi mandat pér t¢ monitoruar zgjedhjet. Asnjé mision
i OSBE-sé nuk e ka njé mandat té till&. Si rrjedhojé, nuk komentojmé rreth gjetjeve specifike
té raporteve. Asnjé mision nuk e bén njé gjé té tillé. Kjo pasi éshté né duart e njé organizate
té specializuar, e cila ka njohuri pa fund né sajé té gindra proceseve zgjedhore té vézhguara.
Ajo gé mund té them éshté se, natyrisht, ne si Prezencé i mbéshtesim pérfundimet e raportit té
ODIHR-it. Eshté normale gé misionet e OSBE-sé té mbéshtesin raportet e kolegéve té tyre,
por ne nuk kontribuojmé né hartimin e tyre. Mund té shtoj se, mé pas, ne punojmé me
rekomandimet q€ pérmban raporti dhe pérpigemi ta ndihmojmé Shqipérin€ g€ t’i integroj€ ato
né Kodin Zgjedhor apo né ligje té tjera. Natyrisht, mé vjen shumé keq gé ODIHR-it iu desh
sérish té thoté se shumé prej rekomandimeve té tyre té méparshme gjaté viteve té fundit kané
mbetur deri mé sot pa u adresuar. Se si i interpretojné partité politike pérfundimet e raportit,
ky éshté vendimi i tyre, i cili bazohet né interesat e tyre. Po ashtu, partité politike e diné se
nuk mund té komentojmeé rreth gjetjeve té raportit.

Dervishi: Po miré, ata e diné gé ju nuk mund té komentoni, por publikisht ata kérkojné qgé ju
té shpreheni pér raportin.

Ambasadori Borchardt: Po, por, sikurse e thashé, kjo nuk éshté né mandatin toné.

Dervishi: Z. Ambasador, ju thaté se delegacioni i ODIHR-it do té vijé sérish né Shqipéri sé
shpejti. Kur dhe pse?

Ambasadori Borchardt: Ata e kané botuar raportin dhe tani vihen né dispozicion pér ta
diskutuar. Data se kur do té vijné éshté ende duke u vendosur.

Dervishi: Si e shpjegoni faktin gé, le té marrim katér zgjedhjet e fundit, kemi njé template,
qé pérséritet: zgjedhje-rekomandime, zgjedhje-rekomandime. Nése dikush ju pyet pse nuk
plotésohen kéto rekomandime nga njéra palé zgjedhje né tjetrén, a keni pérgjigje?

Ambasadori Borchardt: Ne kontribuuam shumé pas zgjedhjeve té vitit 2017. Né fund té
2017-s deri né verén e 2018-s, organizuam teté konferenca, sikurse ajo e nesérmja, duke
sjellé eksperté té huaj lidhur me té gjitha ¢éshtjet e trajtuara né to, si pér shembull regjistrimi i
zgjedhésve, trajtimi i shitblerjes sé votés, por edhe me c¢éshtje qé nuk bénin pjesé te
rekomandimet, si pérdorimi i teknologjive té reja né zgjedhje, i njohur ndryshe edhe si votimi



elektronik, vota e emigrantéve. Gjaté kétyre konferencave, paragitém praktikat mé té mira
dhe pérvojat e mira té vendeve té tjera. Né fund, nuk u arrit konsensusi, megjithése iu afruam
atij shumé mé tepér se né vitin 2017.

Dervishi: Sa larg jemi konsensusit sot?

Ambasadori Borchardt: Zhvillimet e muajve té fundit, sigurisht, nuk ishin té dobishme pér
arritjen e njé konsensusi dhe kjo ishte njé prej arsyeve té takimit té sotém me Kryetarin e
Partisé Demokratike dhe pérfagésues té tjeré té saj. Kjo mund té jeté njé fushé ku dialogu
mund té ringjallet.

Dervishi: A shikoni ju shenja, njé mjedis gé bén t€ mundur qé té keté njé dialog mes pozités
dhe opozités?

Ambasadori Borchardt: Besoj se zbatimi i rekomandimeve t¢ ODIHR-it dhe, nése ata bien
dakord, edhe reformimi i sistemit zgjedhor, qé e duan vecanérisht partité e vogla, mund té
jeté njé fushé ku mund té vijojé dialogu. Kjo éshté njé céshtje mjaft racionale, ku kemi
pérparésité dhe dobésité e sistemeve té ndryshme zgjedhore. Sa u pérket rekomandimeve,
kemi tashmé njé bazé té gjeré rezultatesh nga diskutimet e viteve 2017-2018 mbi té cilén
mund té ndértohet, dhe nesér gé té dyja kéto do té jené mbi tryezé me fokus té thelluar né
céshtjet e lidhura me sistemin.

Dervishi: Po vras mendjen, z. Ambasador, si ndihen zyrtarét shqiptaré kur u vihet pérpara
paragrafi 25 i dokumentit té Stambollit i OSBE-sé, gé obligon té gjitha shtetet pjesémarrése
t& OSBE-sé gé menjéheré té trajtojné vlerésimet dhe rekomandimet e ODIHR-it. Eshté fjala
“follow up promptly”. Pse mendoni gé Shqipéria po déshton né pérmbushjen e Kkétij
angazhimi té madh?

Ambasadori Borchardt: Pas nuk éshté gjetur konsensusi politik, pasi zhvillimet u errésuan
nga céshtje té tjera té debatueshme. Po, éshté pér té ardhur keq, kjo éshté e vérteta.

Dervishi: Raporti publik i OSBE/ODIHR-it éshté lexuar ndryshe nga geveria dhe ndryshe
nga opozita. Si e shpjegoni kété lexim kaqg té ndryshém pér njé gjé qé e kané pérjetuar té
gjithé?

Ambasadori Borchardt: Kété e kemi paré pérgjaté viteve, pra, gé opozita ndalet né pjesét
kritike té raportit, ndérsa geveria né pjesét pozitive. Pra, le t& themi, humbési merr pjesét
kritike, kurse fitimtari pjesét pozitive, gjé gé, pjesérisht, &shté normale pér politikén.

Dervishi: Z. Ambasador, ju e njihni rajonin prej sé paku prej 20 vitesh. Pse Shqgipéria nuk po
arrin dot té béjé, né gjykimin tuaj, zgjedhje té pakontestuara? | vetmi vend.

Ambasadori Borchardt: Keni pasur disa rotacione pushteti. Pérheré ka pasur ankesa, por
ndryshimi i pushtetit né vitin 2005 — nuk gjendesha kétu asokohe, por me sa di éshté késhtu —
ishte i pakontestuar; po ashtu edhe né vitin 2013 ishte i pakontestuar. Kjo éshté ana
gjysméplot e gotés. Natyrisht, kemi pasur edhe debate masive né drejtim té kundért. Isha kétu
né vitin 2009, gjaté fushatés “Hap kutité”, dhe po ashtu kam ndjekur debatet masive qé
pasuan zgjedhjet e vitit 2017.



Dervishi: Ju folét pér gotén e mbushur pérgjysmé ose gé éshté gjysmé bosh. Por ndonjéheré
shikojmé pérpjekje edhe pér ta thyer gotén.

Ambasadori Borchardt: Ndoshta térmeti i sé shtunés theu ca gota, por gota e politikés vijon
té géndrojé né kémbé. Le té themi gé éshté gjysmé plot.

Dervishi: Z. Ambasador, rekomandimi prioritar nr. 1, pas 30 gershorit, éshté gé partité
politike té ulen né dialog pér reformén dhe té adresojné rekomandimet e tanishme dhe té
méparshme. E shihni ju t& mundur njé gjé té tille?

Ambasadori Borchardt: Shpresoj se do té ndodhé dhe uné e nxis. Prezenca me ekspertizén
e saj té brendshme, até té ekspertéve gé sjell dhe me ekspertizén e ODIHR-it, do té ndihmojé
né guarjen pérpara té kétij diskutimi né drejtime té arsyeshme. Shqiptarét, né té dyja kampet
politike, po nxiten fugimisht nga shumé miq té Shqipérisé pér t’u ulur né dialog dhe pér té
zgjidhur kéto ¢éshtje zgjedhore, veganérisht sa u takon rekomandimeve t¢ OSBE/ODIHR-it.

Dervishi: Po, por tryeza e nesérme ka té béjé me sistemin, ndérkohé gé ndryshimi i sistemit
nuk éshté pjesé e rekomandimeve t¢ OSBE/ODIHR-it, sé paku gé nga viti 2003 kur ka gené
pjesa e Dushkut.

Ambasadori Borchardt: E vérteté. Ne, Prezenca dhe ODIHR-i, nuk rekomandojmé ndonjé
sistem zgjedhor té vecanté dhe, sigurisht, nuk imponojmé asnjé syresh. Ajo gé mund té béjmé
éshté té ofrojmé njohuri pér pérparésité dhe té metat e sistemeve té ndryshme zgjedhore. Me
kag mund té kontribuojmé né kété diskutim. Partité politike ndiejné nevojén pér té diskutuar
pér kété. Dégjoj njeréz gé argumentojné se ndryshimi i sistemit do ta bénte shitblerjen e votés
shumé mé té véshtiré. Pra, éshté legjitime té diskutohen kéto céshtje dhe ne sjellim pérvojén
dhe ekspertizén toné né kété kontekst.

Dervishi: Z. Ambasador, Kodi Elektoral né Shqipéri éshté nga kodet mé té detajuara, ndoshta
né kontinent. Plus kemi edhe ligjin e dekriminalizimit. Céshtja éshté: a ka vullnet pér t’i
adresuar problemet? Sepse, nése i referonem rekomandimit prioritar nr. 6, thoté gé agjencité
ligjzbatuese duhet té hetojné té gjitha akuzat pér zhvillim té zgjedhjeve, né ményré té shpejté
dhe transparente. D.m.th., né vend gé té ndryshojmé sistemet dhe té amendojmé kodet, a nuk
éshté koha pér t’u pérgendruar pse nuk zbatohen dispozitat aktuale?

Ambasadori Borchardt: Disa nga dispozitat ekzistuese kérkojné gartésim té métejshém. Kjo
thuhet edhe né raport. Aspekte té tjera, sigurisht, jané ¢éshtje té vullnetit politik. Mé duket se
ka gené Lenini gé ka théné “Beso dhe kontrollo” dhe ndonjéheré edhe Lenini kishte té drejté.
Pra, mund té keté mekanizma kontrolli né Kodin Zgjedhor. Pér shembull, pér té pasur njé
institucion té pavarur qé té merret me akuzat pér keqpérdorimin e administratés publike, pér
presionet ndaj administratés publike; pér njé standard pér sinjalizuesit dhe pér mbrojtje pér
njerézit gé informojné kété institucion presionet ndaj administratés publike. Kéto jané
rekomandime té ndérthurura nga zgjedhjet e viteve 2017 dhe 2019. Pra, mund té béhet mé
shumé né fushén e organizimit té zgjedhjeve. | vlefshém éshté edhe debati nése, pas mé
shumé se dhjeté vjetésh, a éshté sistemi zgjedhor ende mé i miri, a i plotésoi ai shpresat qé
shqiptarét kishin né té né 2008-n, kur u miratua pér zgjedhjet e 2009-s.

Dervishi: Ju cituat njé thénie nga Rusia: “beso, kontrollo”. Por ¢éshtja kétu éshté se mungon
elementi i paré, gé éshté besimi.



Ambasadori Borchardt: Jam dakord. Po, niveli i besimit né politiké &shté habitshém i ulét,
éshté e vérteté.

Dervishi: Ju jeni shprehur, mé 23 prill, dhe keni théné gé duhet té€ mendojmé pér njé zgjidhje
dhe kjo zgjidhje duhet gjetur né Shqipéri. Sipas jush a ka njé zgjidhje, a shihni njé zgjidhje, a
shihni njé kornizé se si mund té akomodohej njé zgjidhje e mundshme, aktualisht?

Ambasadori Borchardt: Né vendin tim, themi “nése do, e gjen mundésiné”. Mendoj se kjo i
pérshtatet mé sé miri situatés kétu. Ngérci politik duhet té tejkalohet. Diskutimi pér
reformimin e sistemit zgjedhor dhe administratés zgjedhore mund té ndihmojé né tejkalimin e
tij. Mé 2017-2018, mora zemér nga diskutimet e komisionit té posagém pér reformén
zgjedhore. Gjaté konferencave dhe seminareve qé zhvilluam me ta, té dy bashkékryetarét
dolén né shumé rekomandime té pérbashkéta. Pra, ekziston tashmé njé bazé pér té cilén duhet
té binden edhe deputetét e rinj té opozités. Por ky éshté njé proces diskutimi. Pra, mund té
funksionojé.

Dervishi: Ju deklaratén e bété pérpara zgjedhjeve, e bété né prill. Por, né mendimin tuaj, a
dhané zgjidhje zgjedhjet e 30 gershorit?

Ambasadori Borchardt: Nuk ishin zgjidhje, por cila ishte alternativa? Té pranoje gé té
vendoste pakica: “ne nuk marrim pjesé né zgjedhje dhe prandaj zgjedhjet nuk do té
zhvillohen?! Kjo do t& minonte té téré sistemin. Kjo éshté arsyeja se pérse i mbéshtetém
zgjedhjet. Té gjithé ne kétu, dhe mendoj se kjo vlen edhe pér kolegét e mi té bashkésisé
ndérkombétare dhe ODIHR-in, mund té kemi Kkritika pér ményrén e organizimit té
zgjedhjeve, por éshté céshtje krejtésisht tjetér nése zgjedhjet duhet té zhvilloheshin apo jo.

Dervishi: Nése ju do té ishit késhilltari i geverisé shqiptare, ¢faré do t’i késhilloje geverisé
pér ta tejkaluar krizén?

Ambasadori Borchardt: Po té isha késhilltar i geverisé shqiptare, mendoj se, pikésépari, do
flisja né ményré shumé té singerté, né kété skenar imagjinar, dhe me dashamirési. Pastaj, si
diplomat i miré — nése jam i tillé, por u takon té tjeréve té gjykojné — patjetér qé do té
vlerésoja kryeministrin pér deklaratén e tij qé partia né pushtet ka vullnetin té diskutojé me
opozitén pér ¢cdo ¢éshtje né interes té vendit, me géllim zhbllokimin e situatés. Dhe, pastaj, do
t’i thosha: “Po pérse nuk fillon me ¢éshtje konkrete?”” Dhe ka shumé ¢éshtje pér t’u diskutuar:
mund té béhet mé shumé né lidhje me korrupsionin; kemi ¢éshtjen e reformés zgjedhore. Kur
ishin ende né Kuvend, opozita paraqiti njé projektligj, g€, me sa mbaj mend, e quajtén
“clirimi i politikés nga krimi”, njé lloj vettingu pér politikanét. Komisioni i Venecias dha
opinion shumé negativ pér kété projektligj, ama ai mund té pérmirésohet. Komisioni i
Venecias tha se, né parim, ideja ishte e vlefshme dhe, késhtu, si geveria edhe opozita — gofté
ajo jashté kuvendit, qofté opozita e re né kuvend — duhet dhe munden té zhvillojné ide rreth
atij projektligji. Si kjo ka edhe shumé fusha té tjera.

Dervishi: Por nése e kthejmé pyetjen né krahun tjetér, nése do té ishit késhilltar i opozités,
¢faré do t’i sugjeronit, si hap i paré?

Ambasadori Borchardt: Edhe kjo éshté pyetje shumé delikate. Misionet e OSBE-sé nuk
kané mandat té punojné me partité, ne punojmé me institucionet. Gjithsesi, pérséri do té isha
po aq i singerté sa me geveriné dhe do té diskutoja me dashamirési. Rekomandimet e mia do
té ishin: ju kritikoni gevering: “Shumé miré gé kritikoni geveriné. Ka disa pika pér té cilat



bashkohem me Kkritikat tuaja, por na jepni recetat tuaja. Si té luftohet korrupsioni, pér té cilin
ju ankoheni shumé dhe, i cili, preku réndshém edhe geveriné tuaj?”

Dervishi: Ndjesé gé po ju ndérpres. Opozita thoté: ambasador, kemi problem me zgjedhjet se
na i blejné votat, kemi dosjen 184, 350, a ¢faré emri ka marré dhe nuk hetohet. Si mund té
jemi ne né mirébesim kur ne dhunohemi dhe c¢éshtjet nuk hetohen?

Ambasadori Borchardt: Mund té krijohen koalicione. Edhe komunitetin ndérkombétar e
shqetéson korrupsioni. Nése opozita ka projekte t& mira, ajo mund té gjejé aleaté, jo vetém te
komuniteti ndérkombétar — ne mund té ofrojmé ndihmé teknike — por edhe te té tjerét né
vend. Ka shumé fusha. Pérmenda pak mé paré até qé ata e quajtén pastrimi i jetés politike. Ka
edhe ményra té tjera pér té béré njé gjé té tillé, ményra té ndryshme nga ajo gé kishin
sugjeruar dhe gé u kritikua fort nga Komisioni i Venecias. Le té marrim fushén tuaj, fushén e
medias. Aktualisht, po béhet njé diskutim pér ligjin kundér shpifjes, si¢ quhet né publik.
Ama, ka edhe shumé céshtje té tjera. Gjendja e té drejtave sociale dhe té drejtave té punésimit
éshté problematike pér shumé gazetaré. Atéheré, pérse t&é mos propozohen nisma ligjore pér
té zgjidhur kété problem? Shumé raporte ndérkombétare flasin pér pérgendrimin e medias né
Shqipéri: shumé gjéra jané né duart e vetém pak njerézve. Atéheré, pérse té mos propozohet
njé ligj antitrust, i cili t¢ mund té pranohet nga Gjykata Kushtetuese, organi gé shfugizoi
dispozitat e fundit?

Dervishi: Zoti Ambasador, nése i rikthehemi késaj situate té polarizimit politik. Edhe raporti
i OSBE/ODIHR-it citon njé klimé politike ekstremisht té polarizuar, gjé gé i pengoi
zgjedhésit té bénin zgjedhje. Sa e ndjeni ju personalisht kété polarizim dhe sa pengon ky
polarizim né marrédhéniet e elités politike kétu me komunitetin ndérkombétar?

Ambasadori Borchardt: Niveli i polarizimit kétu éshté shumé i larté. Kam jetuar dhe kam
punuar né shumé vende té tjera té Ballkanit apo té Evropés Juglindore. Edhe atje kam
pérjetuar mjaft polarizim. Edhe né vendin tim polarizimi ka gené né rritje pér arsye té njé
opozite mé té ashpér té krahut té djathté, por niveli i polarizimit kétu éshté i habitshém. Ai
prek edhe komunitetin ndérkombétar. Uné veté kam koleksionuar shumé karikatura, gé mé
portretizojné edhe mua. Ndryshe nga udhéhegésit komunisté, uné nuk koleksionoj autorét e
karikaturave, si¢ bénte Stalini. E kam té véshtiré ta kuptoj pse ka kaq shumé agresivitet.

Dervishi: Personalisht sa ju pengon né punén tuaj ky polarizim?

Ambasadori Borchardt: Ndikon né punén time edhe né punén e té tjeréve. Jo gjithmoné,
por tepér shpesh, duhen shumé pérpjekje pér t’i ulur té gjithé né té njéjtén tavoliné si, pér
shembull, kur punojmé me pérfagésuesit e kuvendit pér ¢éshtje té vecanta. Ka pasur shumé
njeréz t€ miré né Kuvend, ka edhe tani, por njé numér i miré i atyre gé u larguan do té
kthehen njé dité. Prandaj éshté pér té ardhur keq gé ata nuk po marrin pjesé né kéto masa. Ky
gshté vetém njé shembull. Eshté edhe reforma zgjedhore, por pér té folém mé paré.

Dervishi: Z. Ambasador, a keni menduar ta trajtoni né ményré té drejtpérdrejté problemin e
polarizimit politik né programet tuaja?

Ambasadori Borchardt: OSBE-ja éshté pér dialog. Ne nxitim dialogun dhe e kemi béré
kété. Pérmenda shembullin e teté konferencave té vitit té shkuar. Mé kujtohen ¢éshtjet gé u
diskutuan atéheré. Me ané té dialogut dhe diskutimeve mjaft intensive, ne arritém t’i bindnim



pjesémarrésit pér ideté gé nuk ishin té mira. Pra, po funksiononte, dhe njé gjé e tillé duhet té
vazhdojé.

Dervishi: Ky éshté dialogu, por, ndonjéheré, a keni menduar se duhet pérdorur kércénimi,
kritika e ashpér, bojkoti, anashkalimi?

Ambasadori Borchardt: Kjo nuk do té ishte OSBE-ja, e cila, si organizaté, bazohet te
dialogu. Ne nuk pérdorim kércénimet. Ne nxisim, pérpigemi té gjejmé argumente. Ne
besojmé te forca e argumenteve tona.

Dervishi: Z. Ambasador, folém pér zgjedhjet, krizén politike, atmosferén e polarizuar. Pyetja
ime éshté duke iu referuar historisé jo shumé té largét, OSBE-ja ka pasur njé tradité qé i ulte
palét pér té zgjidhur krizén politike. A po e konsideroni kété opsion ende sot qé té shérbeni si
ndérmjetésues mes paléve, pér té nisur njé dialog?

Ambasadori Borchardt: Kétu erdhi Sekretari i Pérgjithshém i OSBE-sé. Erdhi edhe Kryetari
né Detyré, Ministri i Jashtém i Sllovakisé, Miroslav Lajcak, dhe té dy theksuan, gjaté
takimeve me politikanét shqiptaré té té dyja krahéve té spektrit politik, se OSBE-ja patjetér
gé éshté e gatshme té lehtésojé, jo té ndérmjetésojé, por té lehtésojé diskutimet pér afrimin e
paléve, nése té dyja palét jané dakord. Kjo éshté ményra se si ne punojmeé: té dyja palét duhet
té jené dakord.

Dervishi: Tani gé ju pérmendét kryetarin né detyré, m’u kujtua qé né janar 2020 kryetari né
detyré mund té jeté Kryeministri ose Ministri i Jashtém i Shqipérisé. Njé nga fushat kryesore
té mandatit t¢ OSBE-sé éshté puna gé bén pér demokraciné. Ju e pérmendét pak céshtjen e
medias. Ka ngjallur njé debat t¢ madh dhe ka ndjeshméri shumé té madhe, jo vetém né
komunitetin e gazetaréve, pér projektligjin e ri pér mediat online. OSBE-ja duket se ka njé
gasje pér ta pérmirésuar draftin. Pyetja ime éshté: mos éshté gasja e gabuar, né vend gé té
pérmirésojmé njé projektligj, mos duhet té pérgendrohemi te legjislacioni ekzistues dhe te
vetérregullimi?

Ambasadori Borchardt: Po, faleminderit pér kété pyetje té réndésishme e cila me jep edhe
mua mundésiné té béj disa sqarime. Shpesh, media né Shqipéri pérdor termin e pérgjithshém
OSBE, duke na njehsuar me institucionet tona té tjera. Mé paré, pérmenda ODIHR-in né
Varshavé. Njéra prej strukturave té OSBE-sé éshté Pérfagésuesi pér Liriné e Medias, me seli
né Vjené. Ky institucion i OSBE-sé po punon me geveriné pér pérafrimin e té ashtuquajturit
“ligji kundér shpifjes” me standardet ndérkombétare me té cilat Shqipéria ka réné dakord,
kryesisht né kuadrin e OSBE-sé, por edhe né kuadrin e Késhillit t&¢ Evropés. Harlem Desir,
Pérfagésuesi pér Liriné e Medias, ishte kétu. Ai monitoron liriné e medias dhe ofron
mbéshtetje pér hartimin e legjislacionit. Pér ne, nuk éshté pjesé e mandatit toné té
pérmirésojmé legjislacionin né kété fushé. Tani, né lidhje me pyetjen tuaj pér gasjen ndaj
mediave: ne gjithmoné kemi mbéshtetur dhe pérkrahur vetérregullimin e medias, si
alternativé ndaj normimit nga ana e geverisé, pér pérballimin e ¢éshtjeve si shpifja. Me sa di
nga kolegét e mi, ekziston njé organ gé quhet Késhilli i Medias, i cili pérpiget té forcojé
vetérregullimin me ané té njé kodi pér etikén e medias. Por, nuk ka pérparuar shumé, té
paktén me ag sa dimé ne. Njé tjetér shogaté vetérregulluese u krijua né vitin 2010 me
mbéshtetjen e OSBE-sé dhe BE-sé&; quhej Klubi Shqiptar i Medias. Ama, mediat mé té
réndésishme nuk donin té béheshin pjesé e saj. Ato ndienin se edhe vetérregullimi éshté njé
lloj rregullimi né vetvete, dhe nuk donin té béheshin pjesé. Vetérregullimi éshté ményra e
parapélgyer, kjo nuk diskutohet. Por nése njé gjé e tillé nuk ndodh dhe nése nuk ka ndonjé



proces organik gé té ¢cojé atje, atéheré duhen gjetur ményra té tjera. E kemi théné shumé heré
gé shpifja nuk duhet té higet nga Kodi Penal. Por, edhe personat e prekur nga shpifja duhet té
kené té drejtén té mbrohen. Nuk duhet pranuar ¢do gjé. Ka njé balancé mes lirisé sé shprehjes
dhe dinjitetit njerézor. Dhe, nése nuk ka vetérregullim té medias, atéheré ne jemi mé se té
gatshém té mbéshtesim pérpjekje té tjera. Mendojmé se Kodi Civil mund ta mbushé kété
hendek. Késhtu ndodh né vendin tim. Deklaratat publike té Pérfagésuesit té Lirisé sé Medias
dhe kontributi thelbésor i tij te projektligji e kané béré shumé té garté se ku éshté kufiri sipas
nesh: se ¢faré mund té béhet dhe ¢faré nuk mund té béhet. Vecanérisht, problemet duhet té
trajtohen né gjykaté dhe jo nga njé organ administrativ.

Dervishi: Z. Ambasador, pérvec kétij projektligji gé po diskutojmé, c¢faré shikoni ju si
problem, si sfidé kryesore qé ndeshet sot né mjedisin mediatik né Shqipéri?

Ambasadori Borchardt: Pérmenda dy c¢éshtje mé paré, pér té cilat mendoj se deputetét
duhet té ndérmarrin nisma. E para ka té b&jé me nivelin e larté té pérgendrimit té pushtetit
dhe e dyta me gjendjen e té drejtave sociale dhe té punés té gazetaréve. Té dyja kéto céshtje
kané nevojé pér nisma ligjore.

Dervishi: Z. Ambasador, por ka njé vendim té Gjykatés Kushtetuese dhe ky vendim, gé éshté
pér té ardhur keq, ka béré té mundur gé, jo vetém de facto, por edhe de jure, pushteti i medias
té pérgendrohet né shumé pak duar.

Ambasadori Borchardt: Té interesuarit né fushén politike qé merren me kété duhet ta
analizojné até vendim dhe té shqyrtojné se ¢faré mund té béhet né kuadér té jurisprudencés sé
Gjykatés Kushtetuese. Né shtete té tjera kemi paré hartimin e legjislacionit antitrust. Kjo ka
ndodhur shumé kohé mé paré, por nuk shumicén e atyre vendeve legjislacioni antitrust nuk u
zhvillua brenda natés. Ai u zhvillua ngadalé, u kontestua népér gjykata dhe pastaj u zhvillua
mé tej.

Dervishi: Njé céshtje tjetér gé ju pérmendét ka té béjé me té drejtat e gazetaréve, té drejtat e
punés té gazetaréve, por, edhe né kété rast, mé shumé se mungesé té legjislacionit, ne nuk
kemi zbatim té legjislacionit ekzistues. Mjafton gé Inspektorati i Punés té béjé punén e vet
dhe nuk do té keté gazetaré té paregjistruar né puné apo gazetaré gé i marrin rrogat me
VOnese.

Ambasadori Borchardt: A shkojné gazetarét tek Inspektorati? Gazetari dokumenton raste,
kjo éshté puna e tij. Ai ka shoké edhe ndérmjet gazetaréve té tjeré. Drejtimi i gishtit ndaj
pérgjegjésve mund té jeté njé zgjidhje.

Dervishi: Njé pyetje, g¢ mund té tingéllojé pak si konflikt interesi: OSBE-ja mbéshtet
pavarésiné financiare dhe politike t¢ RTSH-sé me njé projekt afatgjaté me mbéshtetjen e
Bashkimit Evropian. Cfaré rezultatesh shikoni né kété bashképunim?

Ambasadori Borchardt: Uné mendoj se RTSH-ja éshté zhvilluar shumé. Edhe fakti gqé jam
kétu sonte me ju do té thoté se e pranojmé gé jeni njé stacion i miré televiziv. Raporti pér
zgjedhjet — pavarésisht kritikave ndaj té gjithéve - ju vendonte né njé drité mjaft t& miré.
Duhet vullnet politik pér ta arritur kété, duhet konsulencé, duhet ndihmé, duhen profesionisté.
Ne jemi shumé optimisté pér vijimin e késaj pune té miré me RTSH-né né té ardhmen. Jam
ndier shumé krenar pér kolegét e mi kur ata arritén té sigurojné fonde té konsiderueshme nga



Bashkimi Evropian pér té mbéshtetur RTSH-né nén drejtimin e OSBE-sé dhe gé ne mund ta
vijojmé kété tradité té gjaté té bashképunimit.

Dervishi: Njé pyetje mé direkte: ju keni gené né Tirané né vitet 2007-2010, né kohén qé ishit
Ambasador i Gjermanisé né Shqipéri dhe, tashmé, né vitet 2016-2019 si ambasador i OSBE-
sé. Nése mund té flasim pér kéto dy periudha, ¢faré shikoni ju ndryshe né transmetuesin
publik?

Ambasadori Borchardt: Dhjeté vjet mé paré, RTSH-ja mé dukej shumé mé pak e kohés. E
pranoj se shgipja ime nuk éshté shumé e miré, késhtu qé té kuptuarit éshté i kufizuar. Deri
diku, mund té lexoj lajmet e shkruara. Por perceptimi i pérgjithshém éshté se RTSH-ja éshté
modernizuar dhe éshté béré shumé mé e hapur.

Dervishi: Nése flasim pér té shkuarén, dhe OSBE-ja éshté angazhuar me projekte pér té
ndriguar té shkuarén né Shqipéri, sa té gjata i shihni ju hijet totalitare t€ sé shkuarés né
Shqipéri?

Ambasadori Borchardt: Po ju jap dy pérgjigje. E para pak si me humor. Jo shumé kohé mé
paré, gjendesha né njé hotel pér njé konferencé. Kur ishim ende né sallé, jashté, kamerierét
filluan té vendosnin ushgimin e ngrohté népér tavolina. Kur ne dolém, pas mé shumé se
gjysmé ore, ushgimi ishte ftohur. Thashé me vete: “Miré se erdhe né socializmin e vérteté qé
ekziston ende, ku kamerieri éshté zoti dhe klienti vetém njé kérkues i gjoré”. Tani pjesa e
dyté e pérgjigjes sime, dhe uné e di se ju doni dicka mé politike nga uné. Pra, hijet e sé
shkuarés ekzistojné, por sa mé shumé zgjaten ato, ag mé shumé fundoset dielli prapa tyre,
mos e harroni kété. Eshté normale gé hijet té ekzistojné. Vendit tim iu desh shumé kohé pér
ta kaluar kété proces. U deshén njézet vjet pér té hapur c¢éshtjen e paré gjygésore pér
Aushvicin. U deshén 50 vjet pérpara se Gjermania té mund té hapte né té gjithé vendin njé
ekspozité t¢ madhe pér krimet e ushtrisé gjermane gjaté luftés. Ekspozita u vizitua nga mé
shumé se 1.2 milioné njeréz dhe pati demonstrata t&¢ médha kundér saj, mé sé shumti ish-
ushtaré té moshuar né vitet 1990. Dhe kjo ndodhte 50 vjet pas luftés. U desh kaq shumé kohé
gé gjermanét ta pranonin, ta afronin idené se krimet e Luftés sé Dyté Botérore nuk u béné
vetém nga Partia Naziste, Gestapo, SS-t€, por edhe nga ushtaré té thjeshté dhe policé té
zakonshém. Dhe ka shumé syresh pér té treguar. U desh viti 2000 dhe pak presion nga
gjykatat amerikane gé ne té fillonim kompensimin e té gjithé njerézve gé ishin sjellé né
Gjermani pér té punuar si skllevér, pérfshiré shqiptaré, dhe mé duhet ta pranoj se ne ishim té
fundit gé filluam té paguajmé démshpérblimet. Prandaj, nuk mendoj se duhet té shqetésohemi
pér hijet e sé kaluarés, ato po davariten. Kemi zhvillime té réndésishme edhe kétu. Kam
dégjuar se, pér heré té paré, njé ish-komandant kampi nga koha e komunizmit éshté akuzuar
né gjykaté né Gjermani, ku ai jeton, si dhe nga njé gjykaté kétu né Shqipéri, pér krime kundér
njerézimit, dhe krimet kundér njerézimit nuk parashkruhen, ¢ka do té thoté gqé ato mund té
procedohen né ¢do kohé. Pra, trajtimi i aspekteve penale té kétyre krimeve éshté njé zhvillim
i réndésishém. Uné nuk kam asnjé informacion pér provat dhe faktet, ndoshta ¢éshtja do té
déshtojé, por gjérat po lévizin, dhe gjérat lévizé ngadalé edhe né Gjermani.

Dervishi: Dakord, por 30 vjet nuk jané pak pér té nisur njé ballafagim serioz, gé duket se né
Shqipéri mungon.

Ambasadori Borchardt: Ju mé pyetét pér ndryshimet nga koha kur kam qené kétu si
ambasador i Gjermanisé dhe mendoj se kjo éshté njé fushé ku ndryshimet jané vértet shumé
té dukshme. Ka pérparim té jashtézakonshém: Muzeu i Shtépisé sé Gjetheve; Muzeté Bunkart



1 dhe 2, té cilét japin njé pamje shumé realiste té té gjitha té kégijave gé ndodhén; Autoriteti
i Dosjeve té Sigurimit; Memoriali i Tepelenés; fillimet shumé té ngadalta pér té béré dicka né
Spag; ftesa ime nga Kuvendi pér té folur me rastin e 70-vjetorit té vrasjes sé 17
parlamentaréve opozitaré né 1947. Té gjithé kéta jané hapa gé as nuk mund té mendoheshin
mé 2008-2009. Ka pasur shumé zhvillime pér té cilat kané vraré mendjen shumé njeréz,
pérfshiré filozofé dhe shkencétaré. Ruti Teitel, ndoshta njé nga emrat mé té spikatur né
fushén e drejtésisé tranzicionale, ka théné - dhe kjo ndoshta éshté arsyeja pse fola kag shumé
pér muzeté dhe memorialet - qé duhet t€ ndajmé dhe té pérhapim njohurité gé kritikojné
ideologjiné e regjimeve paraardhése, dhe se kéto njohuri duhet té vijné pérmes provash. Por
edhe ka edhe lloje té tjera njohurish pér vuajtjet e sé kaluarés, gé luajné njé rol vendimtar né
aftésiné e shteteve pér vendosur me sukses njé rendi té ri té liberalizuar. Dhe uné mendoj se
kéto fjalé jané shumé té urta. Shqipéria, si¢ thashé, ka ndérmarré hapa té miré né kété drejtim.
Por jemi ende larg asaj qé duhet béré. Si¢ po thosha, ushtria gjermane u bé objekt diskutimi
50 vite pas luftés. Pra, rruga éshté e gjaté dhe gjithmoné do té keté kundérshti. Por kéto
polemika pér ményrén sesi duhet ecur pérpara dhe pér trajtimin e sé kaluarés, kéto kundérshti
dhe debate jané pjesé e pérpjekjeve pér té béré page me té kaluarén.

Dervishi: Nése i referohemi pak aspektit politik, ju keni théné qé tepér aktoré politiké
kryesoré herét a voné pérfundojné duke e akuzuar njéri-tjetrin me metaforat dhe retorikén
karakteristike pér ményrén se si metoda e armikut té popullit e kupton politikén dhe jetén
publike. Si i shihni hijet e té shkuarés né jetén politike dhe publike té vendit?

Ambasadori Borchardt: Njé nga momentet kur mendova pér hijet e sé shkuarés ishte debati
né parlament pér Institutin pér Krimet e Komunizmit té z. Tufa. Po diskutohet pér kufizimin e
mandatit té tij vetém né periudhén e pasluftés. Pra, duket se ka njé tabu. Kam pyetur njé
numér parlamentarésh dhe njeréz té tjeré dhe duket se ka njé lloj tabuje. Dhe si¢ thashé, rruga
pér kapércimin dhe trajtimin e kétyre ¢éshtjeve kalon vetém pérmes diskutimit, madje edhe
kundérshtive.

Dervishi: Né qofté se i rikthehemi vlerésimit gé ju keni pér shogériné civile, a mendoni gé
shogéria civile né Shqipéri éshté e vetédijshme pér rolin gé luan?

Ambasadori Borchardt: 10-12 vjet mé paré, shogéria civile gé mbaj mend ishte mé e gjallé.
Sot, éshté mé e geté, por kam ende njé shpresé té forté se do té zhvillohet. Njé nga ngjarjet gé
e ushqyen kété shpresé ishin protestat e studentéve té vitit té kaluar, gé treguan se brezat e
rinj kané ¢’t’i mésojné ¢dokujt, té gjithé neve, sic bémé ne né Gjermani né fillim té viteve
1970, kur uné isha student. Késhtu gé, uné jam shpreséploté gé shogéria civile do té
rimékémbet. Ka gjithmoné periudha pérgjumjeje dhe periudha pageje. Por ka pasur edhe
suksese té tjera, pér shembull protesta kundér importit t& mbetjeve kimike.

Dervishi: Po, gjashté vjet mé paré. A e shihni ju si faktor shogériné civile? Njé faktor ku ju
mund té mbéshteteni?

Ambasadori Borchardt: Ne po punojmé me shoggériné civile, béjmé programe me té, sepse
duam ta forcojmé. Té dielén e kaluar, béra njé prezantim né njé aktivitet gé organizonte njé
nga organizatat e shogeériseé civile, pér trajtimin e sé kaluarés. Shpjegova, dhashé disa ide se si
ishte béré kjo né Gjermani pas fashizmit dhe komunizmit. Pra, ka lévizje. Si¢c e pérmendét
edhe ju, ne kemi mbéshtetur dialogun kombétar pér té shkuarén e Shqipérisé dhe, né njé masé
té madhe, e kemi béré angazhuar organizata té shogeérisé civile.



Dervishi: Z. Ambasador, folém pér zgjedhjet, pér politikén, pér shogériné civile, pér median,
pér ballafagimin me té shkuarén. Nése mund té pérdornim njé emérues té pérbashkét: nése do
té kishim njé gjyqésor té miré, ndoshta nuk do té kishim asnjé prej kétyre problemeve. Nuk
do té kishim probleme me projektligjin e ri pér median, nuk do té kishim problem me
kompensimin pér té shkuarén, nuk do té kishim problem me grabitjen e zgjedhjeve. Pyetja
ime ka té béjé me gjyqgésorin né Shqipéri. Né mandatin tuaj OSBE-ja mbéshtet reformén né
gjygésor. Né vlerésimin tuaj, éshté sistemi i drejtésisé né Shqipéri né gjendje gé té ngrihet né
kémbé dhe té japé drejtési njélloj si pér ata gé munden, si pér ata jané krejt té pamundur?

Ambasadori Borchardt: Eshté né proces. Refor800 ma né drejtési po vijon, dhe reforma né
drejtési éshté shumé mé tepér se sa procesi i famshém i vettingut, i cili tashmé ka nxjerré
jashté shumé gjykatés, kryesisht pér shkak té pasurisé sé pashpjegueshme. E di gé ka akoma
shumé probleme qgé presin zgjidhje. Mé sa di, jané shqyrtuar 170 nga 800 gjyqataré e
prokuroré, pra, procesi éshté ende né vijim. Po ashtu, po ngrihen institucionet e reja té
drejtésisé. Né njé té ardhme jo shumé té largét, do té keté njé prokurori dhe gjykaté speciale
pér korrupsionin e nivelit té larté dhe krimin e organizuar. Gjérat, daléngadalé, po shkojné né
vendin e tyre dhe, né njé té ardhme jo aq té largét, madje disa hapa do té hidhen pér disa
muaj, Shqipéria do té keté njé sistem shumé mé té mire.

Dervishi: Nése flasim pér njé periudhé 10-vjecare, ka gjéra gé Shqipéria ka progres pér
shkak té kohés, pér shkak té zhvillimeve teknologjike, por ka edhe hapa prapa dhe njé nga
kéto éshté korrupsioni. Né renditjen e Transparency International, Shqipéria éshté shumé mé
keq sot se sa ka gené dhjeté vjet mé paré. Cfaré po calon né luftén kundér korrupsionit né
Shqipéri?

Ambasadori Borchardt: Gjithsesi, Shqipéria né renditjen e “Transparency International”
paragitet pak mé miré se sa dhjeté vjet mé paré. Por né té njéjtén kohé, mé duhet té pajtohem
me ju, pasi éshté shumé pér té ardhur keq gé vlerésimi pér Shqipériné éshté pérkegésuar né
dy vitet e fundit. Ne i kemi ofruar geverisé mbéshtetjen toné dhe po i kérkojmé té béjé mé
shumé né kété fushé. Uné, gjithashtu, do té nxisja edhe opozitén té paragesé ide té vlefshme
se ¢faré mund té béhet mé miré.

Dervishi: Nése flasim pér kété dekadé gé ju e njihni Shqgipériné, le té themi gé nga viti 2007,
cfaré ka humbur Shqipéria gjaté kétyre 10-12 viteve?

Ambasadori Borchardt: Do ta filloja me gjérat, pér té cilat nuk mé vjen aspak keq gé
Shqipéria i ka humbur. Ka humbur duhanpirésit né restorantet dhe kafeneté e Tiranés, rrugét
e kéqgija me shumé gropa, ndérprerjet e shpeshta té energjisé elektrike, plazhet ku flitej vetém
shqip, ndérsa sot, né to, mund té dégjosh gjysmén apo té paktén njé té tretén e gjuhéve té
Evropés. Ka humbur tregun e rrénuar prané sheshit “Avni Rustemi”, i cili u zévendésua me
Pazarin e Ri. Ka humbur gindra dygane bastesh dhe lojérash fati. Por, ka edhe gjéra pér té
cilat mé merr malli...

Dervishi: Atéheré, le té themi c¢faré ka fituar, se me humbjet jemi té gézuar, por cfaré kemi
fituar?

Ambasadori Borchardt: Ka pasur edhe gjéra pér té cilat mé vjen keq gé i kemi humbur. Mé
pélgente stadiumi i vjetér. Po, kéndvéshtrimi im estetik pér t¢ mbase ndryshon nga ai i té
tjeréve. Mé pélgenin edhe zonjat e moshuara né rrugé, gé shisnin produkte pa kimikate nga
kopshtet e tyre dhe qé pas njé muaji ose gjashté javésh, mé kishin mésuar emrin dhe mé



pérshéndesnin. Kjo té jep njé ndjesi ndryshe nga ajo e njé dygani anonim. Pra, progresi ka
kosto.

Dervishi: Ju dégjohej mé shumé fjala kur ishit ambasadori i Gjermanisé né Tirané apo tani
gé jeni Kryetari i Prezencés sé OSBE-sé?

Ambasadori Borchardt: la béj edhe vetes kété pyetje dhe e kam véshtiré té pérgjigjem,
sepse kur isha ambasador i Gjermanisé merresha me c¢éshtje té tjera. Né pérgjithési, e nxisja
Shqipériné gé bénte pérpara me reformat, por ¢éshtjet ku si ambasador dypalésh déshiroja té
shihja rezultate konkrete dhe progres ishin shpesh céshtje té investitoréve gjermané né
Shqipéri, qofté investitorét ekonomiké, qofté organizatat gé mbéshtesnin zhvillimin e vendit.
Zhvilloja takime né ministri dhe me ministra pér t'u kérkuar gé t'i trajtonin mé miré. Tani,
nuk kam mandat pér t’'u marré me ¢éshtje ekonomike. Ne nuk ofrojmé mbéshtetje pér
individét nga Shtetet pjesémarrése t&é OSBE-sé kur ata kané probleme personale me sistemin
juridik kétu, ose kur ata ndiejné se po trajtohen padrejtésisht. Si ambasadé apo ambasador
gjerman, ishte fdetyra joné té mbéshtesnim gytetarét gjermané, t'i ndihmonim ata. Kurse tani
jam né njé fushé tjetér.

Dervishi: Z. Ambasador, faleminderit gé ishit sonte né televizionin publik shgiptar!
Ambasadori Borchardt: Faleminderit shumé! Ishte kénagési e madhe.

Fund



